
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ছন্দের হসস্ত হলন্ত
৭৩




অধীর বাতাস এল সকালে

বনেরে বৃথাই শুধু বকালে। 
দিনশেষে দেখি চেয়ে 
ঝরা ফুলে মাটি ছেয়ে 

লতারে কাঙাল করে ঠকালে।






এ ছন্দ পয়ারজাতীয়, টেনিস খেলোয়াড়ের আধা-পায়জামার মতো বহরটা নিচের দিকে ছাঁটা। এ ছন্দে তাই যুগ্মস্বর যেমন খুশি চলে।






নবারুণ চন্দনের তিলকে 

দিক্ললাট এঁকে আজি দিল কে। 
বরণের পাত্র হাতে 
ঊষা এল সুপ্রভাতে, 

জয়শঙ্খ বেজে ওঠে ত্রিলোকে।






কিন্তু






শরতে শিশির বাতাস লেগে 

জল ভরে আসে উদাসী মেঘে। 

বরষন তবু হয় না কেন, 

ব্যথা নিয়ে চেয়ে রয়েছে যেন।






এখানে তিনমাত্রার ছন্দ গড়িয়ে চলেছে। চাকার চাল, পা ফেলার চাল নয়; তাই যুগ্মবর্ণের স্বেচ্ছাচারিতা এর সইবে না।






চাষের সময়ে যদিও করিনি হেলা, 

ভুলিয়া ছিলাম ফসল-কাটার বেলা।






পয়ারের মতোই চোদ্দটা অক্ষরে পদ, কিন্তু জাত আলাদা। তিনমাত্রার চাকায় চলেছে। পদাতিকের সঙ্গে চক্রীর মেলে না।

